
Brahmakritam Rudra Stotram

బ్రహ్మకృతం  రుద్రస్తోత్రమ్ 

దృష్ట్వా  బ్రహ్మా  హరం రుష్టం  తుష్టావ  పరమేశ్వరమ్ ।
చతుర్వక్త్రేణ  వేదోక్తస్తోత్రేణ  జగతాం పతిః ॥౯॥
బ్రహ్మోవాచ  ।
ప్రసీద  దక్షయజ్ఞఘ్న  సూర్యం మచ్ఛరణాగతమ్ ।
త్వయైవ  సృష్టం  సృష్టేశ్చ  సమారమ్భే జగద్గురో  ॥ ౧౦॥
ఆశుతోష మహాభాగ ప్రసీద  భక్తవత్సల ।
కృపయా చ కృపాసిన్ధో రక్ష రక్ష దివానిశమ్ ॥ ౧౧॥
బ్రహ్మస్వరూప  భగవన్సృష్టిస్థిత్యన్తకారణ    ।
స్వయం రవిం చ నిర్మాయ స్వయం సంహర్తుమిచ్ఛసి ॥ ౧౨॥
స్వయం బ్రహ్మా  స్వయం శేషో ధర్మః సూర్యో హుతాశనః ।
ఇన్ద్రచన్ద్రాదయో   దేవాస్త్వత్తో భీతాః పరాత్పర ॥ ౧౩॥
ఋషయోమునయశ్చైవ  త్వాం నిషేవ్య తపోధనాః ।
తపసాం ఫలదాతా త్వం తపస్త్వం తపసాం ఫలమ్ ॥ ౧౪॥
ఇత్యేవముక్త్వా బ్రహ్మా  తం సూర్యమానీయ భక్తితః ।
ప్రీత్యా  సమర్పయామాస శఙ్కరే దీనవత్సలే ॥ ౧౫॥
శమ్భుస్తమాశిషం కృత్వా విధిం నత్వా జగద్విధిః ।
ప్రసన్నవదనః  శ్రీమానాలయం  ప్రయయౌ ముదా ॥ ౧౬॥
ఇతి ధాతృకృతం స్తోత్రం  సఙ్కటే యః పఠేన్నరః ।
భయాత్ప్రముచ్యతే భీతో బద్ధో ముచ్యేత బన్ధనాత్  ॥ ౧౭॥
రాజద్వారే శ్మశానే చ మగ్నపోతే మహార్ణవే  ।
స్తోత్రస్మరణమాత్రేణ   ముచ్యతే నాత్ర సంశయః ॥ ౧౮॥
ఇతి శ్రీబ్రహ్మవైవర్తపురాణే     శ్రీకృష్ణజన్మఖణ్డే   పూర్వే

అష్టచత్వారింశాధ్యాయాన్తర్గతం 

బ్రహ్మకృతం  రుద్రస్తోత్రమ్ 

బ్రహ్మకృతం  రుద్రస్తోత్రం   సమాప్తమ్ ।
బ్రహ్మవైవర్తపురాణ    । శ్రీకృష్ణజన్మ  ,పూర్వభాగ । అధ్యాయ ౪౮/౧౦-౧౮॥

